Տեղեկանք

«Հայաստանի Հանրապետության կառավարության 2011 թվականի մայիսի 5-ի  N 670-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագծի ընդունման վերաբերյալ


1. Իրավական ակտի ընդունման անհրաժեշտությունը 
Նախագծի անհրաժեշտությունը պայմանավորված է անկանխիկ եղանակով վճարումներից կենսաթոշակառուներին հետվճար տրամադրելու գործող համակարգը վերանայելու հանգամանքով։

1.1. Կարգավորման հարաբերությունների ներկա վիճակը և առկա խնդիրները
Անկանխիկ եղանակով վճարումներից կենսաթոշակառուներին հետվճար տրամադրելու պետություն-մասնավոր սոցիալական փոխգործակցության միջոցառումը հաստատվել է Կառավարության 2022 թվականի մայիսի 19-ի թիվ 723-Լ որոշմամբ, իսկ իրականացման կարգը՝ Կառավարության 2022 թվականի հունիսի 23-ի N 932-Լ որոշմամբ։ Միջոցառումն իրականացվելու է մինչև 2023 թվականի դեկտեմբերի 31-ը։ 
Անկանխիկ եղանակով վճարումներից կենսաթոշակառուներին հետվճար տրամադրելու գործընթացն սկսել է իրականացվել 2022 թվականի հուլիսի 1-ից և նախատեսվում է գործարկել մինչև 2023 թվականի դեկտեմբերի 31-ը։ 
Անկանխիկ եղանակով վճարումներից կենսաթոշակառուներին հետվճար տրամադրելու պետություն-մասնավոր սոցիալական փոխգործակցության միջոցառմամբ  նախատեսված է, որ անկանխիկ գործարքի գումարի հետվճարի չափը, որը կազմում է 10%, ձևավորվում է միջոցառման մասնակից գործընկեր բանկերի հատկացումներից՝ պետության կողմից 5% և գործընկեր բանկերի կողմից 5%  համամասնությամբ:
Կառավարության 2011 թվականի մայիսի 5-ի  N 670-Ն որոշման N 1 հավելվածի (այսուհետ՝ Հավելված) 10.1-ին կետով նախատեսված է, որ Միասնական սոցիալական ծառայությունը Կառավարության 2022 թվականի հունիսի 23-ի N 932-Լ որոշման շրջանակներում համապատասխան համաձայնագրեր կնքած բանկերին տվյալ ամսվա կենսաթոշակը վճարելու համար անհրաժեշտ դրամական միջոցները փոխանցում է տվյալ ամսվան նախորդող ամսվա մինչև 7-ը՝ նախավճարի տեսքով, որի հաշվարկման համար հիմք է ընդունվում կենսաթոշակը վճարելու ամսվան նախորդող ամսի 1-ի դրությամբ տվյալ բանկերին փոխանցված գումարը: 
Հավելվածի 10.1-ին կետով նախատեսված կարգավորումը նպատակ ունի բանկերին ապահովել լրացուցիչ միջոցներով՝ հաջորդ ամսում կենսաթոշակի հետվճարի՝ իր միջոցներից վճարման ենթակա գումարը վճարելու համար։
Առաջացել է հետվճարի համակարգը վերանայելու անհրաժեշտություն՝ դրանում բանկերի մասնակցությունը բացառելու և հետվճարը բացառապես պետական բյուջեի միջոցների հաշվին վճարելու նպատակով։ 
Հետվճարի նոր համակարգում նախատեսվում է հետվճարը ֆինանսավորել բացառապես պետական բյուջեի միջոցների հաշվին։
Այս նպատակով մշակվել և շրջանառության մեջ են դրվել  «Անկանխիկ եղանակով վճարումներից կենսաթոշակառուներին հետվճար տրամադրելու միջոցառումը և կարգը հաստատելու մասին», «Հայաստանի Հանրապետության կառավարության 2022 թվականի մայիսի 19-ի N 723-L և Հայաստանի Հանրապետության կառավարության 2022 թվականի հունիսի 23-ի N 932-Լ որոշումներն ուժը կորցրած ճանաչելու մասին», «Հայաստանի Հանրապետության կառավարության 2020 թվականի մարտի 12-ի N 284-Ն որոշման մեջ փոփոխություններ և լրացում կատարելու մասին» Հայաստանի Հանրապետության կառավարության որոշման նախագծերը:
Նախագծերի փաթեթի կարգավորումների տրամաբանությամբ 2023 թվականի դեկտեմբեր ամսվա հետվճարը հաշվարկվելու և 2024 թվականի հունվար ամսին վճարվելու է նոր կարգով՝ բացառապես պետական բյուջեի միջոցների հաշվին։
Համակարգի վերանայման արդյունքում բանկերը 2024 թվականի հունվար ամսին հետվճարի գումար չեն վճարի։ Ըստ այդմ, վերանում է 2023 թվականի դեկտեմբերին բանկերին նախավճար տալու անհրաժեշտությունը։ 

0. Առկա խնդրի առաջարկվող լուծումը 
Հաշվի առնելով վերը նշվածը՝ առաջարկվում է ընդունել «Հայաստանի Հանրապետության կառավարության 2011 թվականի մայիսի 5-ի  N 670-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագիծը:
2. Կարգավորման առարկան 
Նախագծով առաջարկվում է ուժը կորցրած ճանաչել Կառավարության 2011 թվականի մայիսի 5-ի  N 670-Ն որոշման N 1 հավելվածի՝ բանկերին նախավճար վճարելու մասին դրույթը։
 
3. Իրավական ակտի կիրառման դեպքում ակնկալվող արդյունքը 
Նախագիծն ընդունվելու դեպքում Կառավարության 2011 թվականի մայիսի 5-ի  N 670-Ն որոշումը կհամապատասխանեցվի հետվճարի նոր համակարգին տրամաբանությանը։

4. Կապը ռազմավարական փաստաթղթերի հետ, Հայաստանի վերափոխման ռազմավարություն 2050, Կառավարության 2021-2026թթ․ ծրագիր, ոլորտային և/կամ այլ ռազմավարություններ:
[bookmark: _GoBack]«Հայաստանի Հանրապետության կառավարության 2011 թվականի մայիսի 5-ի N 670-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագիծը չի բխում Հայաստանի վերափոխման ռազմավարություն 2050, Կառավարության 2021-2026 թթ. ծրագրից:

5. Տեղեկանք
«Հայաստանի Հանրապետության կառավարության 2011 թվականի մայիսի 5-ի  N 670-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագծի ընդունման դեպքում Հայաստանի Հանրապետության 2024 թվականի պետական բյուջեում եկամուտների, ծախսերի նվազեցում կամ ավելացում չի նախատեսվում։

